
དཔེ་སྟོན་ན་ཆུང་ཚགས་པར་།

བཙན་བྱོལ་བོད་ཀྱི་བྱིས་རྩོམ་གསར་ཤོག	 སྤྱིའི་འདོན་ཐེངས། ༣༥ 	 བོད་རྒྱལ་ལོ ༢༡༤༩ ཕྱི་ལོ ༢༠༢༢ ཟླ་༡༡

  དཔེ་སྟོན་གསར་འགྱུར། 

བོད་ཀྱི་ཡིག་གཟུགས་ཉིན་མོ་སྲུང་བརྩི། 

ཕྱི་ཟླ་༤ པའི་ཚེས་༣༠ ཉིན། བོད་ཀྱི་དཔེ་

མཛོད་སྐད་ཡིག་ཞིབ་འཇུག་ཚན་པའི་འགན་

འཛིན་ན་ག་སངས་རྒྱས་བསྟན་དར་ལགས་འདི་

ག་སློབ་གྲྭར་ཆིབས་བསྒྱུར་བསྐྱངས་ཏེ། དགེ་

ལས་སློབ་ཕྲུག་ཡོངས་ཀྱི་ཡིག་གཟུགས་འབྲི་

རྩལ་ལ་གཟིགས་ཞིབ་གནང་པ་མ་ཟད། ཡིག་

གཟུགས་ཀྱི་གལ་གནད་རང་བཞིན་སྐོར་ལ་

གསུངས་གནང་སོང་། 

 དགེ་བཤེས་ལྷག་རྡོར་མཆོག་སློབ་གྲྭར་

འཚམས་གཟིགས། 

ཕྱི་ཟླ་༩ པའི་ཚེས་༢༨ ཉིན། བཙན་བྱོལ་བོད་

མིའི་ཤེས་ཡོན་ལྷན་ཚོགས་དང་ཤེས་ཡོན་སློབ་

སྟོན་ཚོགས་ཆུང་གི་ཚོགས་གཙོ་དགེ་བཤེས་

ལྷག་རྡོར་མཆོག་འདི་ག་དཔེ་སྟོན་སློབ་གྲྭར་

འཚམས་གཟིགས་ཀྱིས། འཛིན་གྲྭའི་ནང་སློབ་

མ་ཚོ་དང་ལྷན་དུ་སློབ་ཚན་དང་འབྲེལ་བའི་

བཀའ་མོལ་ལྷུག་པོ་གནང་རྗེས། དགེ་རྒན་དང་

སློབ་ཕྲུག་ཡོངས་ལ་ཤེས་ཡོན་གྱི་གལ་གནད་

སྐོར་བཀའ་སློབ་ཟབ་ཅིང་རྒྱས་པ་གནང་སོང་། 

སློབ་གྲྭ་དབུ་བརྙེས་ནས་ལོ་ངོ་༡༧འཁོར། 

ཕྱི་ཟླ་༡༠པའི་ཚེས་༡༠ ཉིན།   བོད་མི་སྒྲིག་

འཛུགས་ཤེས་རིག་ལས་ཁུངས་ཀྱི་དྲུང་ཆེ་

འཇིགས་མེད་རྣམ་རྒྱལ་ལགས་སློབ་གྲྭར་གདན་

ཞུ་གནང་པ་དང་། དཔེ་སྟོན་ན་ཆུང་སློབ་མ་ཚོས་

བཀྲ་ཤིས་ཞོལ་པ་དང་སྙན་ངག་གྱེར་འདོན། 

བོད་ཀྱི་གཞས་སྣ་འཁྲབ་སྟོན་གྱི་སྒོ་ནས་སློབ་

གྲྭ་དབུ་བརྙེས་ནས་ལོ་ངོ་བཅུ་བདུན་འཁོར་བའི་

མཛད་སྒོ་སྲུང་བརྩི་ཞུས་པ་དང་། མཛད་སྒོའི་

སྐུ་མགྲོན་ནས་ཀྱང་། དཔེ་སྟོན་སློབ་གྲྭ་བཙུགས་

དགོས་པའི་དམིགས་ཡུལ་དང་སྦྲགས་བླང་དོར་

གྱི་བཀའ་སློབ་ཟབ་རྒྱས་གནང་སོང་། 

ཆོས་ལུགས་ལ་མ་བརྟེན་པའི་བཟང་སྤྱོད། 

ཕྱི་ཟླ་༡༠ པའི་ཚེས་༡༧ ནས་༡༩ བར་ཉིན་

གསུམ་རིང་། ཤེས་རིག་ལས་ཁུངས་ཀྱིས་གོ་

སྒྲིག་འོག་དགེ་བཤེས་ལྷ་རམས་པ་ཡེ་ཤེས་

རྒྱལ་མཚན་ལགས་སློབ་གྲྭར་ཕེབས་ཏེ།   དགེ་

ལས་སློབ་ཕྲུག་ཡོངས་ལ་ཆོས་ལུགས་ལ་མ་

བརྟེན་པའི་བཟང་སྤྱོད་ཀྱི་ཐོག་ལ་སློབ་ཁྲིད་

གནང་བ་དང་། སྐབས་དེ་དུས་དགེ་སློབ་མང་པོ་

ཞིག་གིས་བརྗོད་གཞི་དང་འབྲེལ་བ་ཡོད་པའི་

དྲི་བ་སྣ་ཚོགས་དྲིས་ཏེ་གསུང་བཤད་ཀྱི་ལས་

རིམ་དེ་དོན་སྙིང་ལྡན་པ་ཞིག་བྱུང་ཡོད། 

ང་བོད་པ་ཞིག་ཡིན་པའི་ཆ་ནས་བོད་ཡིག་སྦྱོང་དགོས་པའི་རྒྱུ་མཚན། 

བསྟན་འཛིན་དབང་མོ། འཛིན་རིམ་༡༠

༄༅། །གནམ་སྔོ་ཞིང་དྭངས་པའི་ཞོགས་པ་ཞིག་ལ་ཉི་འོད་སྒེའུ་ཁུང་ནས་ཐད་

ཀར་བདག་གི་ངོ་གདོང་སྟེང་དུ་ཕོག་སྟེ་ང་རང་གཉིད་ལས་སད་ནའང་། ཀླད་རྙིང་

མཁྲེགས་བཟུང་ཅན་ང་ད་དུང་མལ་ཆས་ཀྱིས་ལུས་པོ་ཡོངས་སུ་བཏུམས་ཏེ་ཉལ་

ནས་བསྡད་ཡོད་པའི་སྐབས་གློ་བུར་དུ་རྩོམ་ཡིག་ཅིག་འབྲི་དགོས་པ་དྲན་བྱུང་

བས། ངས་མགྱོགས་མྱུར་ངང་དྲོ་སོབ་ཀྱི་མལ་ཆས་ལས་ལངས་ཏེ་སོ་དང་ངོ་

གདོང་རྣམས་བཀྲུས་ཏེ་ཡུམ་ཆེན་མཆོག་གི་ཕྱག་ནས་བཟོས་པའི་རོ་བཅུད་ལྡན་

པའི་ཞོགས་ཟས་བཟས་རྗེས། ལྕགས་སྨྱུག་བཏོན་

ཏེ་ཤོག་དཀར་སྟེང་དུ་ང་བོད་པ་ཡིན་པའི་ཆ་ནས་

བོད་ཡིག་སྦྱོང་དགོས་པ་ངའི་ལས་འགན་ཡིན་

ཟེར་བའི་བརྗོད་གཞི་འདིའི་སྟེང་དུ་རྩོམ་ཡིག་འབྲི་

འགོ་བརྩམས། 

སྤྱིར་གནམ་འོག་གི་འཇིག་རྟེན་འདིའི་སྟེང་

རྐང་རྗེས་བཞག་པའི་རྗེས་མི་དང་སྲོག་ཆགས་

ཚང་མར་རང་ཉིད་ཀྱི་ཕྲག་ཏུ་ལས་འགན་ཞིག་

འཁོད་ཡོད་ལ། ལས་འགན་དེ་བྱེད་སྟངས་ཀྱང་མི་

འདྲ་བ་སྣ་ཚོགས་ཤིག་ཡོད་པས། དཔེར་ན། ཨ་མ་

ཞིག་ཡིན་པའི་ཆ་ནས་ཕྲུ་གུ་གསོ་སྐྱོང་བྱ་རྒྱུ་དེ་ནི་

ཨ་མའི་འོས་འགན་ཡིན་ལ། སློབ་ཕྲུག་ཅིག་ཡིན་

པའི་ཆ་ནས་སློབ་ལ་བརྩོན་རྒྱུ་དེ་ནི་སློབ་ཕྲུག་གི་

འོས་འགན་ཡིན། ཁ་ལོ་བ་ཞིག་ཡིན་པའི་ཆ་ནས་

མོ་ཊ་གཏོང་རྒྱུ་དེ་ནི་ཁོང་གི་འོས་འགན་ཡིན་པ་

ལྟར་བོད་པ་ཞིག་ཡིན་པའི་ཆ་ནས་བོད་ཡིག་སྦྱོང་

རྒྱུ་དེ་ནི་ང་ཚོའི་དབུགས་མཐའ་མའི་བར་གྱི་ཕྲག་

ཏུ་ཡོད་པའི་མེད་དུ་མི་རུང་བའི་འོས་འགན་ཞིག་

ཡིན།   གལ་ཏེ་བོད་པ་ཚོས་བོད་ཡིག་མ་སྦྱངས་ཚེ་སུས་སྦྱངས་སམ། རྒྱལ་ཁབ་

ཅིག་ཆགས་པར་རྒྱལ་ཁབ་ཀྱི་མི་འབོར་དང་སྲིད་གཞུང་། ལུགས་སྲོལ་དང་སྐད་

རིགས་བཅས་མང་པོ་ཡོད། གལ་ཏེ་དེའི་ནང་གི་ཆ་ཤས་ཤིག་མ་ཚང་ཚེ་རྒྱལ་ཁབ་

དེ་ཡར་ཐོན་གྱི་རྒྱལ་ཁབ་དང་ཚགས་འཚུབ་ཀྱི་རྒྱལ་ཁབ་ཅིག་ག་ལ་ཆགས་སྲིད། 

ད་དུང་རྒྱལ་ཁབ་དེ་དང་དེའི་རིན་ཐང་བོར་བརླག་ཏུ་འགྲོ་རྒྱུར་སླ་བས། རྒྱུ་མཚན་

དེ་ལ་བལྟས་ནས་བོད་མི་ང་ཚོས་བོད་ཡིག་ལ་ངེས་པར་དུ་བརྩོན་དགོས། དམིགས་

བསལ་ང་ཚོའི་རྒྱལ་ཁབ་དེ་ནི་རྒྱལ་ཁབ་གཞན་དང་མི་མཚུངས་བར་བཙན་བྱོལ་

བ་ཆགས་ཡོད་ཙང་ཡ་ང་བའི་བོད་མི་ང་ཚོར་ད་ཆ་རྒྱལ་ཁབ་ལ་རང་བཙན་གཙང་

མ་ཞིག་མེད་པ་དང་མི་རིགས་གཞན་གྱི་ཡུལ་དུ་འབུ་གྲོག་མ་ཁ་ཐོར་བ་ལྟར་སྐྱབས་

བཅོལ་ཏུ་བསྡད་ཡོད། གལ་ཏེ་རྒྱ་གར་གཞུང་གི་དབུ་ཁྲིད་ཚོས་ང་ཚོ་སྐྱབས་བཅོལ་

བ་རྣམས་རྒྱུག་ཟེར་ཚེ་ང་ཚོ་འགྲོ་རྒྱུ་ལས་གཞན་མེད། 

འོན་ཀྱང་དུས་རབས་འདིའི་བོད་རིགས་ཚོས་གནས་ཚུལ་འདིའི་རིགས་ལ་

བསམ་བློ་གཅིག་ཀྱང་མི་གཏོང་བར་གནས་སྐབས་ཀྱི་བདེ་བར་རོལ་ཏེ་སང་ཉིན་

གྱི་བོད་འདི་དང་དེའིི་ཆག་འཇིག་ལ་བསམ་བློ་གཏན་ནས་གཏོང་གི་མི་འདུག ད་

དུང་མི་འགའ་རེ་ཡིས་གསེར་ལས་རིན་ཐང་ཆེ་བའི་བོད་ཡིག་དེ་ལ་བརྩི་མཐོང་མི་

སྤྲད་པར་ཨིན་ཇི་སོགས་ཀྱི་རྒྱལ་ཁབ་ལ་ཁྱི་སྨྱོན་པ་ལྟར་རྒྱུགས་ཀྱི་ཡོད་པའི་ལས་

དབང་འདི་ནི་ཅི་འདྲའི་བསམ་དཀའ་བ་ཞིག་རེད་ཨང་། 

གནའ་སྔོན་བོད་ལ་ལབ་ཚུལ་འདི་འདྲ་ཞིག་ཡོད་དེ། 

སྐད་རིགས་སྣ་ཚོགས་ཤེས་ན་བཟང་མོད་ཀྱང་། 

རང་གི་ཕ་སྐད་བརྗེད་ན་ངོ་ཚ་ཡིན་། 

ཞེས་པ་ལྟར་ཡིན་། གལ་ཏེ་ང་ཚོས་བོད་ཡིག་མ་སྦྱངས་ཚེ་ནམ་ཞིག་བོད་པ་

ཞེས་པའི་ཚིག་རྐང་ཆུང་ངུ་འདི་ཡང་གར་སོང་ཆ་མེད་དུ་འགྱུར་སྲིད། སྙན་ལམ་དུ་

ཞུ་རྒྱུར་ད་ལྟ་ང་ཚོ་འཕྱི་དྲགས་མེད་། ང་ཚོ་མ་འོངས་སོན་རྩ་ཚོས་རྒྱལ་ཁབ་ལ་ཤ་

ཞེན་དང་སྙིང་རུས་སྐྱེས་ཏེ་ཐོན་མི་མཆོག་གིས་སྐུ་ལས་བསྐྱོན་ཏེ་བཟོས་པའི་བོད་

ཡིག་འདི་སྦྱོང་དགོས། སང་ཉིན་གྱི་བོད་འདི་བོད་མི་ཚང་མའི་ལག་ཏུ་ཡོད་པ་མ་

ཟད། གཞིས་ལུས་སྤུན་ཟླ་ཚོའི་རེ་བ་སྟོང་ཟད་དུ་མི་གཏོང་བར་བོད་ཡིག་དང་བོད་

སྐད་སྦྱོངས་རོགས། ཁ་མདུན་དུ་བོད་ཇ་ཡོད་ཀྱང་ཐག་རིང་གི་འཚིག་ཇ་བཏུང་བར་

རྔམ་པའི་བུ་ཆུང་བསམ་མེད་བློ་མེད་ཀྱི་གཤིས་སྤྱོད་མ་བྱོས་། ང་ཚོ་ཚང་མར་ལས་

འགན་ཞིག་ཡོད་པ་དེ་ནི་བོད་ཡིག་སྦྱངས་ཏེ་བོད་ས་ལེན་རྒྱུ་དེ་ཡིན་། བོད་རྒྱལ་ལོ། 

དཔེ་སྟོན་ཡབ་ཆེན་མཆོག་

དགུང་གྲངས་ ༨༣ ལ་ཕེབས་པའི་སྐུའི་

འཁྲུངས་སྐར་ལ་དགེ་ལས་སློབ་གསུམ་

གྱིས་དད་པའི་ཕྱག་ཟུང་སྙིང་ཁར་སྦྱར་ཏེ་

འཚམས་འདྲི་བཀྲ་ཤིས་བདེ་ལེགས་

གྲངས་མེད་ཞུ་ལགས་། 

ལག་ཐོགས་ཁ་པར། 

བསྟན་འཛིན་བློ་གསལ།  འཛིན་གྲ་བཞི་པ། ཁ

དེང་གི་དུས་སུ་མི་རྣམས་ཀྱིས་ལག་ཐོགས་ཁ་པར་ཞེས་པའི་འཕྲུལ་ཆས་དེ་ཧ་

ཅང་གལ་ཆེན་པོ་ཡིན་ཞེས་བཤད་ཀྱང་མི་ཁ་ཤས་ཀྱིས་དེ་བེད་སྤྱོད་ནོར་བ་

གཏོང་གི་འདུག	 ཕྲུ་གུ་རྣམས་ཀྱིས་ཀྱང་དེ་ལྟར་བེད་སྤྱོད་ལོག་པ་བཏང་

ཙང་མིག་སྐྱོ་རུ་ཕྱིན། 	 འོན་ཀྱང་ཁ་ཤས་ཀྱིས་དེ་ཚན་རིག་པ་རྣམས་ཀྱི་

ནོར་འཁྲུལ་རེད་བསམ་གྱི་ཡོད། དེ་རྩ་བ་ཉིད་ནས་མ་རེད། ཚན་རིག་པ་རྣམས་

ཀྱིས་མི་ཡི་དགོས་མཁོ་ལ་བརྟེན་ནས་ཅ་ལག་གསར་གཏོད་བྱེད་ཀྱི་ཡོད། དཔེར་

ན། མི་རྣམས་ཕར་ཚུར་འབྲེལ་བ་བྱ་

རྒྱུ་དང་སྐད་ཆ་བཤད་རྒྱུའི་ཆེད་དུ་

ལག་ཐོགས་ཁ་པར་བཟོས་པ་རེད། 	

ཡིན་ནའང་། མཚམས་རེ་ངས་ཀྱང་ཁ་

པར་བེད་སྤྱོད་ལོག་པ་གཏོང་གི་ཡོད། 	

དེང་སང་མི་རྣམས་ཀྱིས་ཁ་པར་དེ་

ཆུང་དྲགས་འདུག་ལབ་ནས་གློག་ཀླད་

དང་ཨའི་པཱེཊ་ཞེས་པ་དེ་ཚོ་བཟོས་

ཡོད། ང་ཚོས་དེ་དག་ལས་ཁུངས་

ཁག་ཏུ་མང་པོ་མཐོང་རྒྱུ་ཡོད། 	ཁྱེ ད ་

རང་གིས་དུས་ཚོད་ཆ་ཚང་ཁ་པར་ལ་

བཏང་པ་ཡིན་ན། ནམ་ཞིག་ཁྱེད་ཀྱི་

མིག་འཕྲོ་བརླག་འགྲོ་ཡི་རེད། 	ང ་

ཚོས་ཁ་པར་དེ་རང་ཉིད་ལ་སློབ་སྦྱོང་

གསར་པ་དང་བསམ་བློ་གསར་པ་

ཞིག་ཐོབ་པའི་ཆེད་དུ་བེད་སྤྱོད་གཏོང་

བ་ལས་ཁ་པར་ནང་གི་རྩེད་མོ་དང་ཆོ་

མེད་པའི་བརྙན་ཐུང་ལ་མགོ་འཁོར་

ནས་དུས་ཚོད་ཆུད་ཟོས་སུ་གཏང་རྒྱུ་མེད། 

ཤེས་ཡོན་སློབ་སྦྱོང་གི་རྩ་བ་ཅུང་ཁ་
ཏིག་ཡོད་ཀྱང་། དེའི་འབྲས་བུ་ནི་ཞིམ་		

མངར་ལྡན་པ་ཞིག་རེད།



བཙན་བྱོལ་བོད་ཀྱི་བྱིས་པའི་གསར་ཤོག� སྤྱིའི་འདོན་ཐེངས། ༣༥  བོད་རྒྱལ་ལོ་ ༢༡༤༩ ཕྱི་ལོ་ ༢༠༢༢ ཟླ་ ༡༡ལྷུག་རྩོམ་འཚོ་བའི་ཉིང་ཁུ། 	 ༢

ང་དང་དཔེ་སྟོན་སློབ་གྲྭ། 

བསྟན་འཛིན་ཉི་སྒྲོན། འཛིན་རིམ་༨

ཕྱི་རོལ་ཏུ་གནམ་གཤིས་ཚ་དྲོད་ཆེ་བས། ང་དང་ངའི་བློ་གཏད་བཅོལ་སའི་

གྲོགས་མོ་ལྷན་དུ་འཛིན་གྲྭའི་ནང་ལྷོད་ཤིག་ཤིག་ངང་སྡོད་དུས་གློ་བུར་དུ་

སྐད་ཡིག་རྒན་ལགས་འཛིན་གྲྭའི་ནང་བྲེལ་འཚུབ་ངང་བྱ་འཕུར་བ་ལྟར་

ཕེབས་ཏེ་ང་ལ་དཔེ་སྟོན་སློབ་གྲྭའི་ནང་སློབ་སྦྱོང་བྱས་པའི་མྱོང་ཚོར་དང་

འབྲེལ་བའི་རྩོམ་ཡིག་ཅིག་ཕྲིས་ཞེས་གསུངས་བྱུང་། སྐབས་དེ་དུས་ངའི་

ལུས་སེམས་ཐང་ཆད་དེ་འབྲི་འདོད་མེད་ཀྱང་དཀར་གཙང་ཤོག་བུའི་སྟེང་དུ་

ཨུ་ཚུགས་ཀྱིས་ལག་པ་སྒུལ་འགོ་བརྩམས་པ་ཡིན། བུ་མོ་ང་ལ་ཆ་མཚོན་

ན། ང་རང་དཔེ་སྟོན་སློབ་གྲྭའི་ནང་སློབ་སྦྱོང་བྱས་ཏེ་ད་བར་ལོ་ངོ་གསུམ་

ལྷག་ཙམ་ལས་ཕྱིན་མེད་ཀྱང་ངས་སློབ་གྲྭའི་སྐོར་ལ་རྒྱུས་མངའ་གང་ཙམ་

ཞིག་ལོན་ཐུབ་བྱུང་། དཔེ་སྟོན་སློབ་གྲྭ་ནི་ཧི་མ་ཅལ་མངའ་སྡེའི་ཡང་རྩེར་

ཆགས་པའི་བཞུགས་སྒར་དྷ་རམ་ས་ལར་གནས་ཡོད། སློབ་གྲྭ་གཞན་དང་

བསྡུར་ན་ཤེས་ཡོན་གྱི་མཐུན་རྐྱེན་ཕུན་སུམ་ཚོགས་པ་མ་ཟད་སློབ་གྲྭ་ཚང་

མའི་ནང་གི་ཏོག་ལྟ་བུ་ཞིག་ལ་ངོས་འཛིན་བྱེད་ཀྱི་ཡོད། ང་རང་གི་བརྩེ་བའི་

ཕ་མ་དང་སྙིང་ཉེ་བའི་གྲོགས་མོ་རྣམས་བཞག་སྟེ་དཔེ་སྟོན་སློབ་གྲྭར་རང་

ཉིད་ཀྱི་མི་ཚེའི་ཕུགས་བསམ་མངོན་འགྱུར་ཐུབ་ཆེད་སློབ་སྦྱོང་བྱེད་དུ་ཡོང་

དུས། དཔེ་སྟོན་སློབ་གྲྭའི་ཁོར་ཡུག་ནི་མུ་མཐའ་མེད་པའི་རྒྱ་མཚོ་ལྟར་ཆེན་

པོ་མེད་ཅིང་ཉ་ཕྲུག་གིས་ཁེངས་པའི་རྫིང་བུ་ཆུང་ཆུང་ཞིག་དང་གཉིས་སུ་མ་

མཆིས་བས་ཧ་ཅང་གུ་དོག་པོ་ཞིག་ཡོད་པ་ཚོར་བྱུང་། ངས་ཉིན་ཤས་རིང་

དཔེ་སྟོན་སློབ་གྲྭར་སློབ་སྦྱོང་བྱས་པ་ན། དགེ་རྒན་རྣམས་ཀྱིས་སློབ་ཕྲུག་ཚོ་

ལ་ངང་རྒྱུད་རིང་པོས་སློབ་ཁྲིད་གནང་བ་དང་། སྦྱ ངས་འབྲས་ཞན་པ་རྣམས་

ལ་ཟུར་ཁྲིད་གནང་བ་མ་ཟད་སློབ་ཕྲུག་ཕལ་ཆེ་བ་སློབ་སྦྱོང་ཐོག་འགྲན་རྩོད་

ཆེ་བ་དང་བརྩོན་འགྲུས་ཀྱི་གོ་ཆ་བརྟན་པོ་ཡོད་པའི་མྱོང་ཚོར་ཟབ་གསལ་

བྱུང་། སྐབས་དེ་དུས་ན་ཆུང་བུ་མོ་ང་ནི་སློབ་ཕྲུག་གཞན་རྣམས་དང་མཐུན་

སྒྲིལ་ཟབ་པ་དང་དགེ་རྒན་རྣམས་ཀྱིས་སློབ་ཁྲིད་བྱེད་སྐབས་སུ་འཛེམ་ཟོན་

མེད་པར་དོགས་འདྲི་ཞུས་ཏེ་གསལ་པོ་ཤེས་ཀྱི་འདུག་པས། རང་ཉིད་དཔེ་

སྟོན་སློབ་གྲྭར་སློབ་སྦྱོང་བྱེད་རྒྱུ་བྱུང་བ་དེ་དངོས་གནས་བསོད་ནམས་ཆེན་

པོ་ཡིན་སྙམ་གྱི་འདུག ད་ཆ་དཔེ་སྟོན་སློབ་གྲྭ་ནི་སྔར་དང་བསྡུར་ན་ཅུང་

མི་འདྲ་བར་སློབ་ཕྲུག་ཤེས་ཡོན་ཐོག་འགྲན་རྩོད་བྱེད་མཁན་སྣུམ་ཟད་མར་

མེ་ལྟ་བུར་གྱུར་བ་དང་། བརྩོན་འགྲུས་ཀྱི་གོ་ཆ་བརྟན་པོ་མེད་པར་གྱུར་བ་

མ་ཟད་ཡར་ངོའི་ཟླ་བ་བཞིན་ཡར་རྒྱས་འགྲོ་རྒྱུ་མེད་ལ་གཅིག་ཕན་གཅིག་

གྲོགས་དང་གཞན་ཕན་རོགས་རམ་བྱེད་མཁན་གསེར་ལས་དཀོན་པ་འདུག 

ད་ཆ་དཔེ་སྟོན་སློབ་གྲྭ་ཞེས་པའི་མིང་གཟི་བརྗིད་ཆེན་པོ་འདི་ས་ཕྱོགས་གང་

སར་རླུང་ལྟར་གྲགས་ཀྱང་དོན་དངོས་ཐོག་དེ་འདྲ་ཞིག་མི་འདུག ངའི་བསམ་

ཚུལ་ལ་མ་འོངས་པར་ང་ཚོ་བོད་ཀྱི་སོན་རྩ་རྣམས་ཀྱིས་དཀའ་ངལ་ཁྱད་

བསད་བྱས་ཏེ་སློབ་སྦྱོང་ལ་འབད་བརྩོན་ཧུར་ཐག་བྱས་ནས་དཔེ་སྟོན་སློབ་

གྲྭ་ཞེས་པ་དེ་སྔར་ལྟར་གཟི་བརྗིད་ཆེན་པོ་དང་སློབ་གྲྭ་ཚང་མར་དཔེ་སྟོན་

འོས་པ་ཞིག་བྱེད་དགོས། རྒྱུ་མཚན་ནི། དཔེ་སྟོན་སློབ་གྲྭ་ནི་བོད་མི་རིགས་

ཚང་མས་རེ་བ་བཅོལ་སའི་སློབ་གྲྭ་ཁོ་ན་འདི་ཡིན་པས། ང་ཚོ་དགེ་སློབ་

ཡོངས་ནས་འབད་པ་ཆེར་བསྐྱེད་ཀྱིས་མཉམ་རུབ་ཧུར་ཐག་བྱས་ཏེ་མིང་

དོན་མཚུངས་པའི་སློབ་གྲྭ་ཞིག་ཏུ་བསྒྱུར་ཐུབ་པ་བྱ་དགོས། ། 

ཀུན་དང་མཐུན་པ་རྩ་བ་ཡིན་མོད་ཀྱང་། ། 

མཐོང་ཚད་ལད་མོ་བྱས་ན་ཀླད་མེད་ཡིན། ། 

སྐད་རིགས་སྣ་ཚོགས་ཤེས་ན་བཟང་མོད་ཀྱང་། ། 

རང་གི་ཕ་སྐད་བརྗེད་ན་ངོ་ཚ་ཡིན། ། རྗེ་ཞང་སྟོན་ནས། 

གཅུང་པོ། མོ་རང་བཅས་ཡིན། མོ་རང་ནི་གཟུགས་པོ་ཧ་ཅང་ཆུང་

ཆུང་དང་ཉམ་ཆུང་ཞིག་ཡིན། མོ་རང་གིས་རང་ཉིད་ཀྱི་རྒན་ལགས་

དང་ཕ་མ་རྣམས་ལ་གུས་བཀུར་ཚད་མེད་ཞུ་ཡི་ཡོད། མོས་ཉིན་ལྟར་

ཁྱིམ་སྦྱོང་དུས་ཐོག་བྲིས་ནས་རྒན་ལགས་རྣམས་ལ་སྤྱན་འབུལ་ཞུ་བ་

ལས་ལེ་ལོ་དང་རྣམ་གཡེང་སོགས་གཏན་ནས་བྱེད་ཀྱི་མེད། དེ་ནི་མོ་

རང་ལ་ཆ་བཞག་ན་གོམས་གཤིས་ཧ་ཅང་བཟང་པོ་ཞིག་ཡིན།  

སློབ་གྲྭ་ཚུགས་པའི་ཉིན་ཐོག་མ། 

བསྟན་འཛིན་འོད་ཟེར། འཛིན་གྲྭ་༨

དེ་རིང་ལོ་གཉིས་ཀྱི་རྗེས་སུ་སློབ་གྲྭར་ཡོང་དུས་ཚོར་ཤུགས་ཧ་ཅང་དྲག་

པོ་དང་དུས་ཡུན་རིང་པོའི་རྗེས་སུ་འཛིན་གྲོགས་དང་དགེ་རྒན་རྣམས་

ཐུག་དུས་རྒྱུན་གཏན་དང་མི་འདྲ་བའི་ཉམས་མྱོང་དང་ཚོར་སྣང་གསར་

པ་ཞིག་གསོག་འཇོག་ཐུབ་བྱུང་།དགེ་རྒན་དང་སློབ་ཕྲུག་སུ་འདྲ་ཞིག་

ཡིན་ནའང་འཛིན་གྲྭའི་ནང་དུ་ལྷན་འཛོམས་བྱུང་དུས་སློབ་སྦྱོང་བྱེད་

རྒྱུའི་འདུན་པ་ཡང་སྔར་ལས་ཆེ་བ་འདུག དེ་ཙམ་མ་ཟད་ཏོག་དབྱིབས་

ནད་ཡམས་རླུང་ལྟར་ཁྱབ་ནས་གཞུང་གིས་ལོ་གཉིས་ཐེམ་སྤང་བཀའ་

རྒྱ་བཅད་དེ་ང་ཚོ་སློབ་གྲྭར་འགྲོ་མ་ཐུབ་པ་དང་སློབ་སྦྱོང་ཡང་འཐུས་

ཤོར་ཆེན་པོ་སོང་ཞིང་སློབ་ཕྲུག་ཁ་ཤས་ཆམ་ནད་ཀྱིས་མནར་ཏེ་སྨན་

ཁང་དུ་ལུས་པའང་བྱུང་འདུག སློབ་གྲྭར་རྒན་ལགས་རྣམས་ཀྱིས་ང་

ཚོའི་ཤེས་ཡོན་ཉམས་རྒུད། ཡང་ན་མཐོར་འདེགས་འགྲོ་ཡོད་མེད་ཞིབ་

འཇུག་གནང་སོང་། ནད་ཡམས་དེའི་དབང་གིས་དུག་སེལ་སྨན་ཆུ་དེ་

སློབ་གྲྭའི་གཡས་གཡོན་གང་སར་མཐོང་རྒྱུ་འདུག ཡུན་ཙམ་རྗེས་སུ་

ང་ཚོས་དུག་སེལ་སྨན་ཆུ་སྤྱོད་དགོས་པ་དང་།ཉིན་ལྟར་ཁ་རས་གྱོན་

དགོས་པ། དེ་བཞིན་གཞན་དང་རྒྱང་ཐག་རིང་ཙམ་སྡོད་དགོས་པའི་སྒྲིག་

གཞི་མང་པོ་ཞིག་སློབ་གྲྭའི་ནང་ལག་བསྟར་གནང་ཡོད། ང་ཚོ་འཛིན་གྲྭ་

ལྷན་དུ་ཚོགས་དུས་སློབ་ཁྲིད་ཁ་གསལ་གནང་དང་། དུས་ཚོད་རིང་པོ་

ཞིག་གི་རྗེས་སུ་ཚང་མས་སྤྲོ་སེམས་འཁོལ་བའི་ངང་ནས་སློབ་སྦྱོང་བྱེད་

ཀྱི་འདུག རྒན་ལགས་ཚོས་ཀྱང་སློབ་ཕྲུག་ཚོའི་ཤེས་ཡོན་སློབ་སྦྱོང་

ཁ་གསབ་ཐུབ་ཆེད་ཁོང་ཚོར་ཟུར་ཁྲིད་གནང་བ་མ་ཟད།སློབ་ཁྲིད་ཀྱང་

ཞིབ་ཚགས་གནང་གི་འདུག སློབ་ཕྲུག་ཁ་ཤས་ཤིག་ནད་ཡམས་འགོས་

པའི་རྐྱེན་གྱིས་སློབ་གྲྭར་དུས་ཐོག་འབྱོར་ཐུབ་མེད་པར་བརྟེན་ཁོང་ཚོར་

མུ་མཐུད་ནས་དྲ་ཐོག་ནས་སློབ་ཁྲིད་གནང་དགོས་བྱུང་བ་རེད། མཐའ་

མཇུག་དེར་ང་ཚོ་སློབ་གྲྭར་སླེབས་ནས་འཁྱམ་མྱུལ་དང་རྣམ་གཡེང་མི་

བྱ་བར་སློབ་སྦྱོང་ལ་དོ་སྣང་དང་ཕ་མས་ང་ཚོའི་ཆེད་དུ་དཀའ་སྤྱད་འབད་

བརྩོན་གནང་གི་ཡོད་པ་ཤེས་པར་བྱས་ཏེ་སློབ་སྦྱོང་ཧུར་ཐག་བྱོས། 	

	 	 	 སྨྱུག་སྒམ་། 
ཚེ་རིང་སྒྲོལ་མ། འཛིན་གྲྭ་ལྔ་པ། ཁ

སློབ་ཕྲུག་ཚང་མ་ལ་སྨྱུག་སྒམ་རེ་ཡོད། དེ་ནང་དུ་སློབ་སྦྱོང་དང་འབྲེལ་

བ་ཡོད་པའི་ཅ་ལག་མ་གཏོགས་མེད། དཔེར་ན། ཞ་སྨྱུག་དང་སྣག་སྨྱུག  

ཐིག་ཤིང་། འགྱིག་སུབ་སོགས་ཡོད་ལ་དེ་ལས་མང་བ་ཡོད། ངའི་སྨྱུག་

སྒམ་ནི་རས་ཀྱིས་བཟོས་པ་ཞིག་ཡིན་ལ་དེའི་ངོས་ལ་རྭ་གཅིག་ལྡན་པའི་

རྟ་དཀར་པོ་དང་དེའི་སྐྲ་ནི་ཚོན་མུ་མན་དང་དཀར་པོ་སྔོན་པོ་གསུམ་ཡིན་

ཞིང་སྨྱུག་སྒམ་གྱི་སྤྱིའི་ཁ་དོག་དང་མཚུངས། རས་ཀྱི་སྨྱུག་སྒམ་ནང་ལ་

ཅ་ལག་འཚོལ་རྒྱུ་ཏོག་ཙམ་ཁག་པོ་འདུག གང་ཡིན་ཟེར་ན། སློབ་སྦྱོང་

གི་ཡོ་ཆས་ཆ་ཚང་དབྱེ་བ་མེད་པར་གཅིག་ཏུ་བསྡུས་པས་ཡིན། ངའི་

སྨྱུག་སྒམ་ཆུང་ཆུང་ཡོད། ཡིན་ཡང་ཅ་ལག་མང་པོ་ཤོང་གི་ཡོད། སྨྱུག་

སྒམ་དེ་ང་ལ་འཛིན་གྲྭ་བཞི་པ་ནས་ཡོད། ངས་སྨྱུག་སྒམ་དེ་བདག་གཅེས་

བྱས་ཙང་ད་ལྟ་བར་དུ་མ་རལ་བར་གསར་པ་བཞིན་ཡོད། ངའི་སྨྱུག་སྒམ་

དེ་རས་རྩུབ་པོ་ལས་གྲུབ་པ་ཞིག་ཡིན། དེ་རྩུབ་པོ་ཡོད་ཙང་ལག་པས་

འཛིན་དུས་སྐྱིད་པོ་འདུག དེ་འདྲ་སོང་ཙང་ངའི་སྨྱུག་སྒམ་དེ་གཞན་དང་

མི་འདྲ་བ་ཞིག་ཡོད། 

དཔེ་སྟོན་སློབ་གྲྭར་སླེབས་པའི་མྱོང་ཚོར་། 

བསམ་གཏན་ཆོས་སྒྲོན། འཛིན་རིམ་༧

ང་ནི་འཛིན་རིམ་བདུན་པའི་སློབ་མ་བསམ་གཏན་ཆོས་སྒྲོན་ཡིན། 

ང་ནི་བོད་མིའི་གཞིས་ཆགས་ཆུང་ཆུང་ཞིག་གི་ནང་འཚར་ལོངས་

བྱུང་བའི་བུ་མོ་ཞིག་ཡིན། དེ་རིང་ངས་དཔེ་སྟོན་སློབ་གྲྭར་གསར་

དུ་སླེབས་པའི་ཚོར་སྣང་སྐོར་ལ་རྩོམ་ཐུང་ཞིག་འབྲི་འདོད་བྱུང་། ང་

དཔེ་སྟོན་སློབ་གྲྭར་མ་སླེབས་སྔོན་ལ་དཔེ་སྟོན་སློབ་གྲྭ་ཡིད་ལ་འཁོར་

བ་དང་སློབ་ཕྲུག་རྣམས་བོད་ཡིག་འབྲི་རྩོམ་བཟང་བ་དང་ཀློག་རྩལ་

མཁས་པོ་ཡོད་པའི་ཚོར་སྣང་ཞིག་བྱུང་། རང་ཉིད་དངོས་སུ་སློབ་

གྲྭར་འབྱོར་དུས་དངོས་ནས་ངས་ཐོས་པ་དང་མཐོང་བ་གཉིས་ཡོངས་

སུ་མཐུན་གྱི་འདུག ངས་དཔེ་སྟོན་སློབ་ཕྲུག་རྣམས་ཀྱི་ངོ་གདོང་

མཐོང་དུས་ཁོང་ཚོ་དཀའ་སྤྱད་སྡུག་རུས་ཐུབ་མཁན་ཞིག་རེད་འདུག 

རྒན་ལགས་རྣམས་ཀྱིས་ཀྱང་སྦྱངས་འབྲས་ཞན་པ་རྣམས་ལ་སློབ་གྲྭ་

གྲོལ་རྗེས་ཟུར་ཁྲིད་གནང་གི་འདུག དཔེ་སྟོན་སློབ་གྲྭར་སླེབས་དུས་

ཕྲན་ལ་སྔོན་ཆད་གཏན་ནས་འཕྲད་མྱོང་མེད་པའི་དཀའ་ངལ་འཕྲད་

པ་ནི་ང་བོད་པ་ཞིག་ཡིན་ཡང་བོད་སྐད་གཙང་མ་བཤད་མ་ཐུབ་པ་

དང་། ཀློ ག་རྩལ་དང་འབྲི་རྩལ་མཁས་པོ་མེད་སྟབས་དཀའ་ངལ་

མང་པོ་འཕྲད་བྱུང་། སློབ་གྲྭ་ཚོགས་མ་ཐུབ་པའི་སྐབས་རྒན་ལགས་

རྣམས་ནས་དྲ་ཐོག་སློབ་ཁྲིད་གནང་སྐབས་ངས་ཀུ་རེ་རྩེ་བ་དང་རྣམ་

གཡེང་སོགས་བྱེད་ཀྱི་ཡོད། ང་ཉལ་ཁང་དུ་ཉལ་བའི་ཉིན་དང་པོ་

དེར་ཚེ་འདིར་བཀའ་དྲིན་ཆེ་བའི་ཕ་མ་གཉིས་དྲན་ཏེ་མིག་ཆུ་དབང་

མེད་དུ་ཤོར་གྱི་འདུག སྐབས་དེ་དུས་ངའི་གྲོགས་མོ་ཚོས་ཤེས་

ཡོང་དོགས་ནས་མགོ་ལུས་ཡོངས་རྫོགས་ཉལ་ཆས་ཀྱིས་བཏུམས་

ཏེ་ཉལ་གྱི་ཡོད། ངའི་གཞིས་ཆགས་ཀྱི་སློབ་གྲྭ་དང་དཔེ་སྟོན་སློབ་

གྲྭའི་རྒན་ལགས་རྣམས་ཀྱི་སློབ་ཁྲིད་བྱེད་སྟངས་འགལ་བ་རེད་འདུག 

རྒྱུ་མཚན་ནི། ང་ཚོའི་གཞིས་ཆགས་སློབ་གྲྭར་འཕྲུལ་ཆས་སོགས་

མཐུན་རྐྱེན་འཛོམས་པོ་ཡོད་ཀྱང་སློབ་ཕྲུག་ཚོས་སློབ་སྦྱོང་མི་བྱེད་

པར་ཉིན་གང་རྩེད་ཐང་དུ་སྤོ་ལོ་རྩེས་ནས་སྡོད་ཀྱི་ཡོད། སློབ་ཕྲུག་

ནང་ཁུལ་དཀའ་ངལ་ཡོད་དུས་སེམས་ཁུར་རོགས་རམ་སོགས་བྱེད་

ཀྱི་མེད། རྒན་ལགས་རྣམས་ཀྱིས་སློབ་ཁྲིད་ཚང་མ་སློབ་དེབ་གཞིར་

བཟུང་ཁྲིད་པ་དང་རྒན་ལགས་སུས་ཀྱང་སྦྱངས་འབྲས་ཞན་པ་རྣམས་

ལ་ཟུར་ཁྲིད་གནང་གི་མེད། དཔེ་སྟོན་སློབ་ཕྲུག་རྣམས་ལ་ལས་ཀའི་

འཇོན་ཐང་མེད་ཀྱང་སློབ་སྦྱོང་མཁས་པོ་འདུག སྐད་ཆ་བཤད་དུས་

སྨྲ་བརྗོད་བདེ་པོ་དང་རྩོམ་རྩལ་མཁས་པོ་འདུག བཤད་སྲོལ་ལ་སྔར་

དཔེ་སྟོན་སློབ་ཕྲུག་རྣམས་བོད་སྐད་གློག་བརྙན་ལྟ་རྒྱུར་དགའ་པོ་དང་

རྒན་ལགས་རྣམས་ཀྱིས་ཀྱང་མང་པོ་སྟོན་གྱི་ཡོད་འདུག རྒན་ལགས་

རྣམས་ཀྱིས་སློབ་ཁྲིད་གནང་དུས་སྨྲ་བརྗོད་བདེ་ཞིང་སྙན་འཇེབས་

ལྡན་པ་དང་ཚིག་གསར་ཧ་ཅང་མང་པོ་ཤེས་ཀྱི་འདུག ཨ་མ་ལགས་

ཀྱིས་ང་དཔེ་སྟོན་སློབ་གྲྭ་ལ་མངགས་པ་བཀའ་དྲིན་ཆེ།

ང་ཡི་གྲོགས་མོ་། 

ཟླ་བ་ལྷ་འཛོམས། འཛིན་གྲྭ་༦ཁ 

ང་ལ་སློབ་ཆུང་ནས་མཉམ་དུ་གཤིབ་མྱོང་ཡོད་པའི་གྲོགས་མོ་བཟང་

པོ་ཞིག་ཡོད། ཁོང་གི་མཚན་ལ་གཡང་སྐྱིད་ཟེར། ད་ལོ་རང་ལོ་

བཅུ་གཅིག་རེད། མོ་ནི་ངང་རྒྱུད་འཇམ་ཞིང་ལྷག་བསམ་དཀར་བའི་

གྲོགས་མོ་ཞིག་ཡིན། མོའི་ཕྱི་གཟུགས་ཀྱི་རྣམ་པ་ནི་ཧ་ཅང་མཛེས་

པོ་ཡོད་པ་མ་ཟད་ངའི་གྲོགས་མོ་ཡག་ཤོས་ཀྱང་ཡིན། ཁོ་མོས་དུས་

དང་རྣམ་པ་ཀུན་ཏུ་སློབ་གྲོགས་དང་མཉམ་དུ་འཆམ་མཐུན་བྱེད་ཀྱི་

ཡོད། མོ་རང་ནི་ཁྱི་ཕྲུག་ལ་ཧ་ཅང་དགའ་པོ་ཡོད། གང་ཡིན་ཟེར་ན་ཁྱི་

ཕྲུག་གི་ཕྱི་གཟུགས་རྣམ་པ་སྙིང་རྗེ་པོ་དང་ཧ་ཅང་ཆུང་ཆུང་ཡོད། མོ་

རང་ལ་ནང་མི་བཞི་ཡོད། དེ་དག་ནི་སྤོ་བོ་ལགས་དང་ཨ་མ་ལགས། 



སྤྱིའི་འདོན་ཐེངས། ༣༥  བོད་རྒྱལ་ལོ་ ༢༡༤༩ ཕྱི་ལོ་ ༢༠༢༢ ཟླ་ ༡༡� བཙན་བྱོལ་བོད་ཀྱི་བྱིས་པའི་གསར་ཤོག ༣� སྙན་རྩོམ་འཚོ་བའི་མེ་ལོང་། 

སློབ་དཔོན་ཟམ་གདོང་རིན་པོ་ཆེ་མཆོག

བསྟན་འཛིན་བྱམས་ཆེན་རྡོ་རྗེ། འཛིན་གྲྭ། ལྔ་པ། 

དགེ་བཤེས་ལྷ་རམས་དང་ནི་མཁས་དབང་ཁྲི་ཟུར་མཆོག།

སློབ་དཔོན་ཆེན་མོ་དང་ནི་དཔེ་སྟོན་ཡབ་ཆེན་ཁྱེད།། 

ཟམ་གདོང་བླ་མ་ཆེན་པོ་བློ་བཟང་བསྟན་འཛིན་ལ།། 

སྒོ་གསུམ་གུས་ཕྱག་ཕུལ་ཏེ་བཀའ་དྲིན་རྗེས་སུ་དྲན།། 

བོད་ཀྱི་རིག་གནས་མི་ཉམས་སླར་གསོ་ཡོང་བའི་ཆེད།། 

མེད་དུ་མི་རུང་བོད་ཀྱི་སྐད་ཡིག་སྲུང་དགོས་ཏེ།། 

༸རྒྱལ་བའི་བཀའ་དགོངས་བཞིན་དུ་བསྒྲུབ་རྒྱུ་དམ་བཅས་ཀྱིས།། 

གཟི་བརྗིད་འོད་འབར་ཤེས་ཡོན་སྲིད་བྱུས་གཏན་ལ་ཕབ།། 

ཉིས་སྟོང་ལྔ་ནས་ཤེས་ཡོན་སྲིད་བྱུས་ཕྱག་བསྟར་གྱིས།། 

སྤྱི་ཚོགས་ཁྲོད་དུ་ལབ་གླེང་ཇི་ཙམ་བྱུང་ན་ཡང་།། 

ལྟ་བར་གཡོ་འགུལ་མེད་པར་རི་བོ་བརྗིད་ཆགས་བཞིན།། 

མེས་དབོན་གཙུག་ལག་དཔེ་སྟོན་སློབ་གྲྭ་དབུ་འཛུགས་གནང་།། 

བོད་ཀྱི་སྐད་ཡིག་གཙོ་བཟུང་སློབ་ཚན་སློབ་ཁྲིད་ཀྱིས།། 

སློབ་མའི་བོད་ཡིག་ཆུ་ཚད་མཐོ་བོར་སོང་བར་རྐྱེན།། 

སྤྱི་ཚོགས་ཁྲོད་དུ་བོད་ཡིག་སྤྱོད་མཁན་ཇེ་མང་དང་།། 

བོད་སྐད་གཙང་གསལ་བཤད་མཁན་དེ་བས་ཇེ་མང་སོང་།། 

ཁྱེད་ཀྱི་ཐུགས་རྗེ་བཀའ་དྲིན་མ་བརྗེད་ཡིད་བཅངས་ཀྱིས།། 

རྟག་ཏུ་བོད་ཀྱི་སྐད་ཡིག་སྲུང་བར་འབད་བརྩོན་ངང་།། 

དེ་རིང་གུས་པས་གོ་སྐབས་བཟང་པོ་འདི་བཟུང་ནས།། 

ཁྱེད་ཀྱི་དགུང་ལོ་གྱ་གསུམ་འཁྲུངས་སྐར་བསུ་བར་འདོད།། 

བཀའ་བློན་ཁྲི་ཟུར་མཁས་དབང་ཟམ་གདོང་བློ་བཟང་བསྟན་འཛིན་

མཆོག་ནི་བོད་མི་རིགས་ཀྱི་སྐད་ཡིག་མི་ཉམས་རྒྱུན་འཛིན་གནང་

མཁན་ཞིག་ཡིན།  ཁོང་གིས་སྲིད་དང་ཤེས་ཡོན་ཆོས་ཕྱོགས་བཅས་ལ་

དགུང་ན་ཕྲ་མོ་ནས་རླབས་ཆེན་གྱི་མཛད་པ་མཛད་ཡོད། ཁོང་གི་ཤེས་

ཡོན་ཐོག་དགུང་ན་ཕྲ་མོ་ནས་སློབ་སྤྱི་དང་ཆོས་དགེ བོད་དགེ་སོགས་

ཀྱི་ལས་འཁུར་རྒྱ་ཆེར་མཛད་པ་དང་དེ་མ་ཟད་རྒྱ་གར་མཐོ་སློབ་གྲགས་

ཅན་ཁག་གི་ངེས་སྟོན་པ་དང་སློབ་སྤྱི་སོགས་ཀྱི་ལས་འཁུར་མཛད་ཡོད། 

སྲིད་ཀྱི་ཐོག་ནས་མདོ་སྟོད་སྤྱི་འཐུས་དང་ཚོགས་གཙོ། སྤྱི་མོས་ཚོགས་

གཙོའི་ལས་འཁུར་མཛད་སྐབས་གྲོས་ཚོགས་རྒྱལ་སྤྱི་དང་མཉམ་པ་

ཡོང་ཐབས་འབད་བརྩོན་གང་མང་གནང་ཡོད། དེ་ནས་བཀའ་བློན་ཁྲི་

པའི་ལས་འཁུར་མཛད་སྐབས་ཤེས་ཡོན་སྲིད་བྱུས་གཏན་ལ་ཕབ། ཁོང་

གིས་བོད་མིའི་སྒྲིག་འཛུགས་སྲ་བརྟན་ཆེད་ཕྱག་ལས་གང་མང་གནང་

ཡོད། ཆོས་སྲིད་ཤེས་ཡོན་ཐོག་ནས་རྒྱ་གར་གྱི་ཐད་བསྐོས་ཐོག་ཚོགས་

གཙོ་ལས་འཁུར་མཛད་ཡོད། ད་བར་ཁོང་གི་དཀའ་སྤྱད་ལ་བརྟེན་ནས་

གྲུབ་འབྲས་མཐའ་ཡས་པ་སོན་ཡོད། དེ་ཡང་རང་ཉིད་གཅིག་པུའི་ཆེད་དུ་

མིན་པར་བོད་མི་རིགས་ཀྱི་བདེན་མཐའ་གསལ་ཆེད་ཡིན་པས་ཚང་མས་

ནུས་པ་མཉམ་སྤུངས་ཐོག་ཁོང་གི་བཀའ་སྲུང་ཅི་སྒྲུབ་བྱ་རྒྱུ་གལ་ཆེ། 

མཐའ་དོན།  ཁོང་ནི་རླབས་ཆེན་གྱི་སྐྱེས་བུ་དམ་པ་ཞིག་ཡིན་པས་

ཁོང་གིས་བསྟན་པ་དང་མི་རིགས་ཀྱི་ཆེད་བཀའ་གང་གནང་པ་དེར་ང་

ཚོས་བཀའ་སྲུང་ཅི་སྒྲུབ་བྱ་དགོས། ཟམ་གདོང་རིན་པོ་ཆེ་སྐུ་ཚེ་ཁྲི་ལོར་

བརྟན་པའི་སྨོན་འདུན་ཞུ། 

སློབ་སྦྱོང་མི་བྱེད་པའི་ཤེས་བྱའི་དབུལ་བོ་ཚང་མ་ནག་ཉེས་ཀྱི་

འབྱུང་ཁུངས་རེད།	

ཧྤ་རན་སི་མཁས་པ་མོན་ཐུ་ཉོའུ་ནས།

དགེ་རྒན་། 

སར་ཐག་སེ་ཁྲི། འཛིན་གྲྭ་བཞི་པ། ཀ

ངའི་དགེ་རྒན་དགའ་ཤོས་ནི་ཨང་རྩིས་རྒན་ལགས་ཡིན། ཁོང་གི་མཚན་

ལ་ཉི་མ་དོན་གྲུབ་ལགས་ཟེར། ཁོང་སྐམ་པོ་ཡོད། ཁོང་སློབ་གྲྭའི་ལས་

ཤག་ནང་སྡོད་ཀྱི་ཡོད། ཁོང་སེམས་པ་བཟང་པོ་ཡོད་ལ་ཁོང་གིས་སློབ་

ཁྲིད་གང་བྱས་ཀྱང་ངས་ཚང་མ་ཤེས་ཀྱི་འདུག  རྒན་ལགས་ག་དུས་ཡིན་

ཡང་སྣང་བ་སྐྱིད་པོའི་ངང་སྡོད་ཀྱི་ཡོད། རྒན་ལགས་ག་དུས་མཇལ་ཡང་

ཆོབ་བསླངས་པ་དང་གད་མོ་བགད་ནས་སྡོད་ཀྱི་རེད། ཁོང་གཟུགས་པོ་

ཅུང་རིང་པོ་འདུག	 ང་ཚོས་སློབ་སྦྱོང་ལ་དོ་སྣང་ཡག་པོ་བྱས་ན་རྩེད་

ཐང་དུ་རྩེད་མོ་རྩེ་རུ་ཁྲིད་ཀྱི་འདུག	 སྐབས་རེ་རྔན་པ་ཡང་ཉོས་

ནས་སྤྲད་ཀྱི་རེད།  ཡིན་ཡང་ང་ཚོས་སྤྱོད་པ་དང་སློབ་སྦྱོང་མ་བྱེད་དུས་

སྐུ་རླུང་དྲག་པོ་བཞེངས་ཀྱི་རེད། དེ་དུས་ཞེད་སྣང་ཚ་པོ་ཡོད། ཁོང་གིས་

ང་ཚོ་ལ་རི་མོའི་ལམ་ནས་ཨང་རྩིས་སློབ་ཁྲིད་བྱེད་ཀྱི་རེད། སློབ་ཕྲུག་

ཚང་མ་ལ་བྱམས་པོ་བྱེད་ཀྱི་འདུག ང་ཚོས་སློབ་ཚན་མ་ཤེས་པ་འདྲ་

བྱུང་ན། ཁོང་གིས་ཟུར་ཁྲིད་གནང་གི་རེད། ཁོང་ཁྱི་ལ་དགའ་པོ་ཡོད། 

ཁོང་གིས་སློབ་ཚན་རེ་སློབ་ཁྲིད་ཚར་རྗེས་ཚོད་རྒྱུགས་མང་པོ་བཏང་གི་

རེད། རྒན་ལགས་འཕྲོད་བསྟེན་ལ་དོ་སྣང་ཆེ་བས་རྔན་པ་གང་བྱུང་ཟ་ཡི་

མ་རེད། རྩེད་ཐང་དུ་རྩེད་མོ་རྩེ་རྒྱུ་དགའ་པོ་ཞེ་དྲག་ཡོད། ང་ཨང་རྩིས་

རྒན་ལགས་ལ་ཧ་ཅང་དགའ། 

ཆར་གདུགས་། 

བསྟན་འཛིན་ཆོས་སྐྱིད། འཛིན་གྲྭ་བཞི་པ། ཁ

ཆར་གདུགས་ནི་ཆར་བ་འབབ་དུས་བེད་སྤྱོད་བྱེད་པའི་དངོས་པོ་

ཞིག་ཡིན། ཡིན་ན་ཡང་རླུང་འཚུབ་དྲག་པོ་རྒྱག་དུས་ཆར་གདུགས་

བེད་སྤྱོད་བྱེད་ཀྱི་མེད། ད་ལྟ་ང་སྡོད་སའི་ས་ཁུལ་དེ་ལ་ཆར་པ་མང་པོ་

བབས་ཀྱི་ཡོད་ཙང་ཆར་གདུགས་དགོས། ཡང་ཉི་མ་ཚ་པོ་ཤར་བའི་

སྐབས་སོ་སོ་ལ་ཉི་མ་མ་ཕོག་པའི་ཆེད་ཉི་གདུགས་བེད་སྤྱོད་བྱེད་ཀྱི་

ཡོད། ང་ལ་ཆར་གདུགས་ཤིག་ཡོད། ཆར་གདུགས་དེ་ནི་ནམ་རྒྱུན་

དང་མི་འདྲ་བར་རྨོ་མོས་བོད་ནས་བཙན་བྱོལ་དུ་ཡོང་དུས་འཁྱེར་ཡོང་

བའི་ཆར་གདུགས་ཤིག་ཡིན། ཆར་གདུགས་དེས་ང་ཚོ་ཆར་པ་དང་ཉི་

མ་ལས་ཡག་པོ་བཀབ་ཅིང་རྒྱུ་ཆ་ཡང་མཁྲེགས་ཤིང་བརྟན་པོ་ཞེ་དྲག་

ཡོད། ང་ནི་ཆར་གདུགས་དེ་ལ་ཧ་ཅང་དགའ། ཆར་གདུགས་དེའི་ཚོས་

གཞི་ནག་པོ་ཡིན་པ་མ་ཟད་ཏོག་ཙམ་ཆེན་པོ་ཡོད། ཆར་གདུགས་དེ་

ནི་ང་ཚོའི་ནང་གི་སྒེའུ་ཁུང་སྒང་དཔྱངས་ཡོད་ཅིང་མི་སུས་ཀྱང་དེ་ལ་

ལག་པ་འཆང་གི་མེད། ཐེངས་ཤིག་ངའི་གཅུང་པོས་ཆར་གདུགས་དེ་

སྒེའུ་ཁུང་སྒང་ལ་བཞག་ཡོད་པ་མཐོང་མ་ཐག་ལམ་སེང་འཐེན་པས་

ཆག ཁོ་འཐོམས་ནས་ཅི་བྱ་གཏོལ་མེད་དུ་གྱུར་ནས་ལུས། རྨོ་མོ་

སླེབས་ནས་འདི་སུས་བཅག་མིན་རྩད་གཅོད་བྱས། མཐར་ངའི་གཅུང་

པོས་ཡར་ལངས་ནས་རྨོ་མོ་ལ་དྲང་པོ་ཞུས། ཁོས་དྲང་པོ་བཤད་ཙང་

རྨོ་མོས་གཤེ་གཤེ་མ་བཏང་བར་འཐམ་འཁྱུད་བྱས། ཁོས་ཀྱང་རྨོ་

མོ་ལགས་ལ་འཐམས་ནས་དགོངས་དག་ཞུས། ཡུན་རིང་རྗེས་ཆར་

གདུགས་དེ་གོ་རྒྱུ་ཚོར་རྒྱུ་མི་འདུག ངས་རྨོ་ལགས་ལ་ལབ་སྟེ་ཆར་

གདུགས་གསར་པ་ཞིག་ཉོས། དེ་ནས་ངས་ཆར་གདུགས་དེ་བེད་སྤྱོད་

བཏང་པ་དང་ཆར་དུས་མིན་པའི་ནམ་དུས་སུ་བང་ཁྲིའི་སྟེང་འགྱིག་

ཤོག་གིས་བཏུམས་ཏེ་བཞག་ནས་རྗེས་ཀྱི་ཆར་དུས་སྐབས་གསར་པ་

ཉོ་མི་དགོས་པར་བེད་སྤྱོད་གཏོང་ཆོག་ཆོག་ཡོད། 

ལེ་ལོ་དང་་སྒྱིད་ལུག་གི་ལམ་དུ་འགྲོ་བ་དེ་ནི་རང་ཉིད་གསོན་དུར་

དུ་སྦས་པ་དང་གཅིག་མཚུངས་ཡིན།

ཕྱི་གླིང་མཁས་པ་ཐེལ་ལེ་ནས།

བོད་པ་ཞིག་ཡིན་པའི་ཆ་ནས་བོད་ཡིག་སྦྱོང་དགོས་པ་ངའི་ལས་

འགན་ཡིན།

ཨོ་རྒྱན་མཁའ་འགྲོ། འཛིན་རིམ། ༩

ཆར་པ་སིམ་སིམ་འབབ་པའི་དུས་དེར་ཨ་མས་ང་ལ་ཅ་དངོས་གསར་

པ་ཞིག་གི་མིང་བསྟན་ཏེ་ང་ལ་ངོ་སྤྲོད་བྱེད་སྐབས། དེ་ནི་ངས་མི་ཤེས་

པའི་ཚིག་གསར་པ་ཞིག་ཡིན་པས། དུས་དེ་ནས་བཟུང་ངས་བོད་ཡིག་

ཙམ་མ་ཡིན་པར་དབྱིན་ཡིག་སོགས་ཀྱི་ཚིག་སྣ་མང་སྦྱོང་འདོད་ཀྱི་

འདུན་པ་འགོག་མེད་དུ་འཆར་སོང་། འོན་ཀྱང་ཉིན་ལྟར་རྨོ་མོས་ང་ལ་

གནའ་རབས་དང་འབྲེལ་བའི་སྒྲུང་གཏམ་བཤད་སྐབས་ང་ལ་འདུནཔ་དེ་

ཙམ་མེད་པས་ཤེས་འདོད་མ་བྱུང་། 	 འོན་ཀྱང་ངས་བོད་ཡིག་སྦྱོང་

དགོས་པ་ནི་ང་ཡི་ལས་འགན་ཡིན་པ་གསལ་པོ་ཤེས་ཀྱི་ཡོད། ང་བོད་

པ་ཞིག་ཡིན་པའི་ཆ་ནས་བོད་ཡིག་སྦྱོང་དགོས་པའི་ལས་འགན་ནི་གཙོ་

བོ་སྤྱི་ཚོགས་ཀྱི་རྣམ་པ་ཡར་རྒྱས་གཏོང་རྒྱུ་ཙམ་མ་ཡིན་པར་རྒྱལ་ཁབ་

གཞན་དང་བཀའ་མོལ་གནང་སྟེ་མཐུན་ལམ་བཟང་པོ་ཞིག་གནང་བ་དང་

སོ་སོའི་རྒྱལ་ཁབ་ཀྱི་སྐད་ཡིག་དེ་གཞན་ལས་འགྲན་ཟླ་བྲལ་བ་ཞིག་

ཡིན་པ་ངོས་འཛིན་བྱེད་ཐུབ་པ་བྱ་རྒྱུ་དེ་ཡིན། དེ་ལས་གལ་ཆེ་བ་ནི་རང་

ཉིད་ཀྱི་རྒྱལ་ཁབ་སྲུང་སྐྱོབ་དང་རིག་གཞུང་སྲུང་སྐྱོབ་བྱེད་ཆེད་དུ་ཡིན། 	

དེ་ཡང་སོ་སོའི་ངོས་ནས་བོད་སྐད་གཙང་མ་ཞིག་རྒྱག་ཐབས་བྱ་རྒྱུ་དང་

བོད་གཞུང་ངོས་ནས་བོད་པའི་སྤྱི་ཚོགས་ནང་དེ་ལྟར་ཡར་རྒྱས་ཀྱི་རྣམ་

པའམ་འཕེལ་རྒྱས་ཡོང་ཆེད་དུ་དེ་དང་འབྲེལ་བའི་ཆབ་སྲིད་ཀྱི་ལས་

འགུལ་སྣ་ཚོགས་སྤེལ་དགོས། དེ་བཞིན་ང་རང་བོད་པ་ཞིག་ཡིན་པའི་

ཆ་ནས་མ་འོངས་པར་བོད་མི་མང་གི་ཆེད་རླབས་ཆེ་བའི་བྱ་བ་ཞིག་སྒྲུབ་

ཐུབ་རྒྱུ་དེ་ཡིན། དེ་ཡང་བོད་སྤྱི་ཡི་དཀའ་ངལ་བསལ་ཐབས་དང་ཀུན་

གྱི་མི་ཚེ་འགྲོ་ལམ་འགྲུབ་ཐབས་བྱེད་རྒྱུ་དེ་ཡིན་། བོད་ཡིག་སྦྱོང་དགོས་

པའི་ལས་འགན་ནི་བོད་མི་ཀུན་གྱིས་ཤེས་རྟོགས་ཡོད་མོད། ཡིན་ནའང་། 

ད་དུང་སྣང་མེད་དབང་གིས་བརྩིས་མེད་རྡོག་རོལ་བྱས་ན་བོད་པའི་སྐད་

ཡིག་དེ་ཉམས་རྒུད་ཕྱིན་པ་མ་གཏོགས་དུས་ནམ་ཡང་ཡར་རྒྱས་ཀྱི་རྣམ་

པ་ཞིག་ཏུ་འགྱུར་མི་ཐུབ། ང་རང་བོད་པ་ཞིག་ཡིན་པའི་ཆ་ནས་དུས་རྟག་

ཏུ་བོད་ཡིག་དེ་བོད་པ་ཚང་མས་ཤེས་རྟོགས་མཐོ་བའི་གནས་སུ་འགྱུར་

བའི་རེ་སྨོན་དང་ང་དང་འདྲ་བའི་སློབ་ཕྲུག་རྣམས་ལ་བོད་ཡིག་དེ་དགའ་

པོ་དང་འདུན་པ་ཡོང་ཆེད་དུ་ཡིན་། དེ་རིང་གུས་མོའི་རྩོམ་ཡིག་དེ་ཚང་

མས་སྤྲོ་བོའི་ངང་ཀློག་ཐུབ་པའི་རེ་སྨོན་ཞུ། 

སྒྲུང་། 

ཀརྨ་དབྱངས་ཅན་ཆོས་འཛོམས། འཛིན་གྲྭ་ ༦ ཁ 

སྒྲུང་ཟེེར་བ་དེ་ནི་མི་རྒན་གཞོན་དར་གསུམ་ཚང་མས་ཉན་རྒྱུ་དང་བཤད་

ཐུབ་པའི་བརྗོད་གཞི་ཞིག་ཡིན། དམིགས་བསལ་ན་ཆུང་ཕྲུ་གུ་རྣམས་

སྒྲུང་ཉན་རྒྱུར་ཧ་ཅང་དགའ་པོ་བྱེད་ཀྱི་ཡོད། སྒྲུང་ལ་དབྱེ་བ་མི་འདྲ་བ་སྣ་

ཚོགས་ཡོད། དཔེར་ན། གདོན་འདྲེའི་སྒྲུང་དང་། མཚར་གཏམ། གསང་

མྱུལ་བའི་སྒྲུང་སོགས་མང་པོ་ཡོད། ང་རང་ལ་དཔེ་མཚོན་ན། གདོན་

འདྲེའི་སྒྲུང་བཀླག་རྒྱུ་དང་ཉན་རྒྱུར་ཧ་ཅང་དགའ་པོ་ཡོད། མ་ཟད་ངས་

ཉིན་ལྟར་ཨ་མ་ལགས་ལ་གདོན་འདྲེའི་སྒྲུང་དེབ་ཉོ་རོགས་ཞེས་རེ་བ་

བཏོན་གྱི་ཡོད། སྤྱིར་བཏང་སྒྲུང་ཟེར་བ་དེ་ནི་ང་ཚོས་ཉན་པ་དང་བཤད་

པ་ཙམ་མ་ཡིན་པར་ཐ་སྙད་མིང་ཚིག་གསར་པ་དང་ནང་དོན་གསར་

པ།བསླབ་བྱ་གསར་པ་སོགས་སྒྲུང་ནས་ལེན་ཐུབ་པ་བྱེད་དགོས་ཀྱི་

ཡོད། ངས་ཉིན་ལྟར་མཚན་མོ་གཉིད་མ་ཁུག་པའི་སྔོན་ཨ་མ་ལགས་ལ་

སྒྲུང་ཞིག་གསུང་རོགས་ཞེས་རེ་བ་བཏོན་པ་བཞིན་ཨ་མ་ལགས་ཀྱིས་

ཀྱང་ང་ལ་སྒྲུང་བཤད་པ་དང་། སྐབས་རེ་ངས་ང་རང་གི་འཆར་སྣང་གི་

སྒྲུང་མང་པོ་ཨ་མ་ལགས་ལ་བཤད་ཀྱི་ཡོད། སྒྲུང་དེབ་ནི་ངའི་གྲོགས་མོ་

ཡག་ཤོས་ཤིག་ཡིན་པ་ངས་ངོས་འཛིན་གསལ་པོ་ཐུབ་ཀྱི་འདུག ང་ནི་

སྒྲུང་ལ་ཧ་ཅང་དགའ་པོ་ཡོད། 



བཙན་བྱོལ་བོད་ཀྱི་བྱིས་པའི་གསར་ཤོག� སྤྱིའི་འདོན་ཐེངས། ༣༥  བོད་རྒྱལ་ལོ་ ༢༡༤༩ ཕྱི་ལོ་ ༢༠༢༢ ཟླ་ ༡༡ལྷུག་རྩོམ་འཚོ་བའི་ཉིང་ཁུ། 	 ༤

	 དཔེ་སྟོན་ན་ཆུང་གསར་ཤོག 

སློབ་སྟོན་པ། 

 	 སློབ་སྤྱི་ལེགས་བཤད་ཉི་མ། 

རྩོམ་སྒྲིག་འགན་འཁུར་བ། 

	 བོད་དགེ་བློ་བཟང་ཚེ་རིང་། 

རྩོམ་སྒྲིག་པ། 

	 བོད་དགེ་སྒྲོལ་ལགས། 

	 བོད་དགེ་བློ་བཟང་ཚེ་རིང་། 

ལག་བསྟར་རྩོམ་སྒྲིག་པ། 

	 རྡོ་སྦིས་ཟླ་བ་ཚེ་རིང་། 

ཇུས་འགོད་པ། 

	 གློག་དགེ་ངག་དབང་ཚུལ་ཁྲིམས། 

ངས་བོད་ཡིག་སྦྱོང་དགོས་པ་ངའི་ལས་འགན་། 

བསྟན་འཛིན་ཉི་མ། འཛིན་གྲྭ་༧ 

དེ་རིང་གུས་མོ་ངས་བོད་ཕྲུག་ཚོས་ངེས་པར་དུ་བོད་ཀྱི་སྐད་ཡིག་ལ་སློབ་སྦྱོང་

བྱེད་དགོས་ཞེས་པའི་བརྗོད་གཞིའི་ཐོག་རྒྱུ་མཚན་ཁག་ཅིག་ཞུས་ན་བསམ་བྱུང་། 

རེད་ཡ། བོད་ཕྲུག་ཚོས་བོད་ཡིག་སྦྱོང་དགོས་པ་དང་རྒྱུན་གཏན་བོད་སྐད་བཤད་

པ་དང་བོད་ཡིག་བེད་སྤྱོད་གཏོང་དགོས་ཀྱི་རེད། དམིགས་བསལ་ང་ཚོ་བཙན་

བྱོལ་ནང་ཡོད་དུས་རང་ཉིད་ཀྱི་ཕ་སྐད་སྦྱོང་རྒྱུ་དང་བཤད་སྟངས་ཉམས་རྒུད་འགྲོ་

བཞིན་ཡོད་དུས་བོད་ཀྱི་སྐད་ཡིག་བསྐྱབ་རྒྱུའི་ཆེད་དུ་བོད་ཀྱི་སྐད་ཡིག་སྦྱངས་ཏེ་

ཉམས་པ་སླར་གསོ་བྱེད་དགོས། གལ་ཏེ་ང་ཚོ་བོད་ཀྱི་མ་འོངས་སོན་རྩ་ཚོས་བོད་

སྐད་མ་བཤད་པ་དང་བོད་ཡིག་མ་སྦྱངས་ན་ནམ་ཞིག་བོད་ཀྱི་སྐད་ཡིག་དང་བོད་

ཅེས་པ་སྟོང་ལ་ཉེ་བའི་སྲོག་ཆགས་བཞིན་རྩ་མེད་ཤུལ་མེད་དུ་སོང་བའི་ཉེན་ཁ་

ཆེན་པོ་ཡོད། དེ་ཡང་རྒྱ་ནག་གི་གཙོ་འཛིན་མའོ་ཙེ་ཏུང་གིས་ཀྱང་བོད་མི་རིགས་

རྩ་གཏོར་གཏོང་དགོས་ན་སྔོན་ལ་བོད་ཀྱི་སྐད་ཡིག་དང་རིག་གཞུང་རྩ་མེད་གཏོང་

དགོས་ཞེས་བཤད་ཡོད། མ་ཟད་པཎ་ཆེན་རིན་པོ་ཆེ་མཆོག་གིས་ཀྱང་སྐད་རིགས་

སྣ་ཚོགས་ཤེས་པ་དེ་ངའི་འཇོན་ཐང་དང་ཡོན་ཏན་རེད། འོན་ཀྱང་ངས་རང་ཉིད་ཀྱི་

ཕ་སྐད་མ་ཤེས་ན་དེ་ནི་ངའི་ངོ་ཚ་རེད། ཅེས་གསུངས་མྱོང་ཡོད་རེད། དེ་མ་ཟད་མི་

ཞིག་ལ་སྙིང་མེད་ན་གནས་མི་ཐུབ་པ་དང་མི་རིགས་ཤིག་ལ་སྐད་ཡིག་མེད་ན་མི་

རིགས་དེ་མེད་པ་དང་གཅིག་མཚུངས་རེད། མ་ཟད་བོད་ཀྱི་སྐད་ཡིག་དེས་ང་ཚོའི་

རྒྱལ་ཁབ་རང་བཙན་གཙང་མ་ཡིན་པའི་རྒྱལ་ཁབ་ཅིག་ཡིན་པ་མཚོན་ཐུབ་ཀྱི་ཡོད། 

ཆབས་ཅིག་རྒྱ་ནག་དང་ཐ་དད་ཡིན་པའི་རྒྱལ་ཁབ་ཅིག་ཡིན་པའི་དཔང་རྟགས་

ཁུངས་འཁྱོལ་བ་ཞིག་ཡིན། དེར་བརྟེན་བོད་ཕྲུག་ཚོས་བོད་སྐད་བཤད་པ་དང་བོད་

ཡིག་སྦྱོང་རྒྱུ་ཧ་ཅང་གལ་ཆེན་པོ་ཡིན། རྒྱུ་མཚན་གཞན་ཞིག་ནི་གལ་སྲིད་རང་ཉིད་

ཀྱི་ཕ་སྐད་ཡག་པོ་ཤེས་ན་སྐད་རིགས་གཞན་གང་ཞིག་སྦྱངས་ནའང་ལས་སླ་པོའི་

ངང་ཤེས་ཐུབ་ཀྱི་རེད། ཅེས་༸གོང་ས་མཆོག་གིས་གསུངས་མྱོང་ཡོད་རེད། རང་

གི་སྐད་ཡིག་མ་ཤེས་པར་སྐད་ཡིག་གཞན་ཁོ་ན་བེེད་སྤྱོད་བྱས་ན་དེ་ནི་གླེན་པའི་

རྟགས་རེད། དེ་འདྲ་སོང་ཙང་ང་ཚོས་ཁོང་གི་བཀའ་སློབ་ཉན་ཏེ་རྣ་རྒྱབ་རླུང་བུར་མ་

བསྐུར་བར་རྒྱུན་གཏན་འཚོ་བའི་ནང་ལག་བསྟར་ཉམས་ལེན་བྱེད་དགོས། ང་ཚོས་

དེ་ལྟར་བོད་ཡིག་དང་བོད་སྐད་བེད་སྤྱོད་བྱས་ན་བོད་ཡིག་མི་ཉམས་སླར་གསོ་

ཐུབ་ཀྱི་རེད། དེར་བརྟེན་ང་ཚོ་ན་ཆུང་བོད་ཕྲུག་ཚོས་བོད་ཡིག་སྦྱངས་པ་དང་བོད་

སྐད་གཙང་མ་བཤད་དགོས། གལ་སྲིད་ང་ཚོ་བོད་ཕྲུག་ཚོས་བོད་ཡིག་མ་ཤེས་ན་

བོད་ཀྱི་ཆོས་དང་རིག་གཞུང་སློབ་སྦྱོང་བྱེད་ཐུབ་ཀྱི་མ་རེད། རྒྱུ་མཚན་ནི་བོད་པའི་

ཆོས་དང་རིག་གཞུང་ཚང་མ་བོད་ཡིག་གི་ནང་འཐིམས་ཡོད། བོད་ཀྱི་སྐད་ཡིག་ནི་

ང་ཚོ་བོད་པ་ཐུན་མོང་གི་སྐད་ཡིག་ཅིག་ཡིན་སྟབས་གལ་སྲིད་བོད་ཡིག་མེད་ན་

ང་ཚོ་ཆོལ་གསུམ་བོད་མི་ཚང་མ་མཐུན་སྒྲིལ་ངང་གནས་ཐུབ་ཀྱི་མ་རེད། ང་ཚོས་

ཤེས་བཞིན་དུ་བོད་ཡིག་ལ་སློབ་སྦྱོང་མ་བྱེད་ན་ང་ཚོས་ཤེས་བཞིན་དུ་རྒྱ་དམར་

གཞུང་གི་སྲིད་ཇུས་དང་མཐུན་པ་ཞིག་བྱས་པ་དང་ཁྱད་པར་གང་འདུག པཎ་ཆེན་

རིན་པོ་ཆེས། ཁྱེད་ཀྱིས་བོད་ཆས་གྱོན་མི་འདོད་ན་མ་གྱོན་ནའང་འགྲིག བོད་སྐད་

བཤད་མི་འདོད་ན་མ་བཤད་ནའང་འགྲིག ང་ཚོའི་ཤ་དང་རུས་པ་དེ་ནམ་ཡང་བརྗེ་

ཐུབ་ཀྱི་མ་རེད། ཅེས་གསུངས་གནང་ཡོད། ང་ཚོས་ད་ལྟ་ནས་བོད་ཀྱི་སྐད་ཡིག་

དང་རིག་གཞུང་ལ་སློབ་སྦྱོང་མ་བྱས་ན། ལོ་མང་པོའི་རྗེས་སུ་འགྲེམས་སྟོན་ཁང་གི་

གནའ་རྫས་ལྟ་བུར་འགྱུར་དུས་འགྱོད་པ་སྐྱེས་ཀྱང་འཕྱི་དྲགས་པ་རེད། དེར་བརྟེན་

གུས་མོ་ངའི་མཐའ་མཇུག་གི་རེ་བ་ནི། ང་ཚོ་བོད་ཕྲུག་ཚོས་བོད་སྐད་དྭངས་མ་ཞིག་

བཤད་པ་དང་། ར་མ་ལུག་གི་སྐད་ཆ་ཉུང་ཙམ་བཤད་རོགས་གནང་། ང་ཚོས་བོད་

མི་རིགས་ཀྱི་སྐད་ཡིག་རིན་ཐང་བྲལ་བ་དེ་རྩ་སྟོང་མ་འགྲོ་བའི་ཆེད་དུ་བོད་ཡིག་

སྦྱོང་རྒྱུར་དགའ་པོ་དང་། བོད་སྐད་སྦྱོང་རྒྱུར་དགའ་པོ་གནང་བའི་རེ་བ་ཞུ་རྒྱུ་ཡིན། 

མ་འོངས་པའི་བོད་མི་རིགས་གནས་དང་མ་གནས་གཙོ་བོ་བོད་པའི་སྐད་ཡིག་དང་

རིག་གཞུང་གནས་དང་མ་གནས་ལ་ཐུག་ཡོད། དེར་བརྟེན་ན་ཆུང་བོད་ཕྲུག་ང་ཚོས་

ཤེས་པར་བྱས་ཏེ་བོད་ཡིག་ངེས་པར་དུ་སྦྱོང་དགོས། ། 

ང་བོད་པ་ཞིག་ཡིན་པའི་ཆ་ནས་བོད་ཡིག་སྦྱོང་དགོས་པ་ངའི་ལས་འགན། 

ཕུར་བུ་སྒྲོལ་མ། འཛིན་རིམ་༡༠

ཚ་དྲོད་ཆེ་བའི་གནམ་གཤིས་འདིའི་ཐོག་རྒན་གྱིས་གནང་པའི་རྩོམ་གྱི་བརྗོད་གཞི་

འདིས་སེམས་པ་ཚང་མ་ཚ་སོབ་སོབ་ཆགས་སོང་མོད། ཡིན་ནའང་ང་རང་སློབ་

ཕྲུག་ཅིག་ཡིན་པའི་ཆ་ནས་རང་སེམས་རང་གིས་བཅུན་ཏེ་རང་ཉིད་ཀྱི་རྩོམ་དེབ་

བཏོན་ནས་༼ང་བོད་པ་ཞིག་ཡིན་པའི་ཆ་ནས་བོད་ཡིག་སྦྱོང་དགོས་པ་ངའི་ལས་

འགན་༽ཞེས་པའི་བརྗོད་གཞི་འདིའི་ཐོག་ཏུ་རྩོམ་ཡིག་འབྲི་འགོ་བརྩམས། “ཀུན་

དང་མཐུན་པ་རྩ་བ་ཡིན་མོད་ཀྱང་། མཐོང་ཚད་ལད་མོ་བྱས་ན་ཀླད་མེད་ཡིན། སྐད་

རིགས་སྣ་ཚོགས་ཤེས་ན་བཟང་མོད་ཀྱང་། རང་གི་ཕ་སྐད་བརྗེད་ན་ངོ་ཚ་ཡིན། 

”ཞེས་གསུངས་པ་བཞིན་སྤྱིར་ཚང་མས་མཁྱེན་གསལ་ལྟར་སྐད་ཡིག་ནི་མི་རིགས་

ཤིག་གི་ངོ་བོ་མཚོན་བྱེད་ཀྱི་སྲོག་ལྟ་བུ་ཡིན། དེ་ནི་མིའི་མི་ཚེའི་བརྒྱུད་ལམ་གཙོ་

བོ་ཞིག་ཡིན། སྐད་ཡིག་ལ་རིགས་འདྲ་མིན་སྣ་ཚོགས་ཡོད། འཛམ་གླིང་འདིར་

རྒྱལ་ཁབ་མང་པོ་ཡོད་པ་ལྟར་སྐད་རིགས་ཀྱང་དེ་བས་མང་བ་ཡོད། སྐད་ཡིག་ལ་

བལྟས་ནས་མི་རིགས་དབྱེ་བ་འབྱེད་ཐུབ་པ་མ་ཟད་ཕན་ཚུན་བར་འབྲེལ་བ་དམ་

ཟབ་བྱ་ཐུབ། མི་རིགས་ཤིག་འཛམ་གླིང་འདིའི་སྒང་དུ་མུ་མཐུད་གནས་ཐུབ་པའི་

གཞི་རྟེན་ནི་མི་རིགས་དེའི་སྐད་ཡིག་དང་ཡི་གེ་ཡིན། མི་དང་མིའི་བར་དང་རྒྱལ་

ཁབ་དང་རྒྱལ་ཁབ་བར་གྱི་མཐུན་འབྲེལ་བྱེད་ཐུབ་རྒྱུ་ནི་སྐད་ཡིག་ཁོ་ན་ཡིན། དེས་

ན་སྐད་ཡིག་ནི་ཧ་ཅང་གལ་གནད་ཆེའོ། ང་ཚོར་མཚོན་ན་བོད་ཡིག་ནི་ང་ཚོའི་ཚེ་

སྲོག་ཡིན། གཞན་གྱིས་ང་ཚོར་བོད་པ་ཞེས་འབོད་རྒྱུ་ཡོད་པ་འདིའང་སྐད་ཡིག་ལ་

བརྟེན་ནས་ཡིན། དེ་ཡང་ཆོས་རྒྱལ་སྲོང་བཙན་སྒམ་པོས་མི་རིགས་ཀྱི་བདེ་སྡུག་

ལ་གཟིགས་ཞིབ་ཀྱིས་ཁོང་གི་སྐབས་སུ་ཁྱད་འཕགས་ཐོན་མི་སམ་བྷོ་ཊས་སྙིང་

རུས་ལྡན་ཞིང་དཀའ་སྤྱད་འབད་བརྩོན་འོག་ད་ལྟ་ང་ཚོས་བྲིས་པའི་བོད་ཡིག་དེ་

བཟོས་ཡོད། འོན་ཀྱང་དུས་ཚོད་ནི་རྒྱུག་ཆུ་བཞིན་ཧ་ཅང་མགྱོགས་པས་དེང་དུས་

ཀྱི་ཕྲུ་གུ་རྣམས་དེ་བཞིན་འཕྲུལ་ཆས་རིགས་དང་དབྱིན་ཇིའི་བྱ་ལུགས་ཆ་ལེ་ཆོ་ལེ་

སོགས་སྣང་ལ་མི་སྡུག་པའི་རིགས་ཐམས་ཅད་ལ་འགོ་འཐོམས་ཏེ་རང་ཉིད་ཀྱི་སྐད་

ཡིག་དེར་དོ་སྣང་མི་བྱེད་པར་བོད་སྐད་དེ་ར་མ་ལུག་ལྟར་བསྲེས་ལྷད་བཤད་མཁན་

མང་དུ་འགྲོ་བཞིན་ཡོད། འདི་ལྟར་སོང་ན་བོད་སྐད་དེ་གོ་ལ་འདི་ནས་རྩ་མེད་དུ་འགྲོ་

བའི་ཉེན་ཁ་ལ་བསླེབ་རྒྱུ་ཉག་ཅིག་རེད། གནས་སྟངས་འདིར་བསམ་བློ་ཞིབ་མོར་

བཏང་ན་དངོས་གནས་སྤྱི་ཚོགས་ནང་མུན་འཐོམས་ཀྱི་མགོ་བོ་སྒུར་ནས་ཁ་གཡེང་

མིག་གཡེང་བྱས་ནས་མི་བཞུགས་པར་རིན་ཐང་ལྡན་པའི་གོ་སྐབས་ཐམས་ཅད་

དམ་འཛིན་གྱིས་བོད་ཀྱི་སྐད་ཡིག་ཡར་རྒྱས་གོང་འཕེལ་ཡོང་ཐབས་སུ་སྙིང་སྟོབས་

སྐྱེས་ཏེ་རང་དབང་གི་ལས་འགུལ་འདྲ་མིན་སྤེལ་ཞིང་དཀའ་སྤྱད་འབད་བརྩོན་གྱིས་

བོད་སྐད་དེ་སྲུང་སྐྱོབ་བྱ་དགོས་པ་ནི་ང་ཚོའི་ཐུན་མོང་མ་ཡིན་པའི་ལས་འགན་

ཡིན། ཚང་མས་མཉམ་རུབ་དང་མཐུན་འབྲེལ་གྱིས་བོད་ཀྱི་སྐད་ཡིག་དེ་ཉམས་པ་

སླར་གསོ་ཡོང་ཐབས་ལ་འབད་དགོས། ང་ནི་བོད་པ་ཞིག་ཡིན་པའི་ཆ་ནས་བོད་

ཡིག་སྦྱོང་དགོས་པ་ངའི་ལས་འགན་གཙོ་བོ་ཞིག་ཡིན་པ་ཤེས་ཤིང་། སླ ར་ཡང་

གུས་མོས་སྐད་ཡིག་གི་རིན་ཐང་ཚོར་བཞིན་དུས་ནམ་ཡང་ཆུད་ཟོས་སུ་གཏོང་གི་

མིན། འདས་ཟིན་པའི་རྒྱལ་གཅེས་དཔའ་བོ་དང་དཔའ་མོ་རྣམས་ལ་ཕྱིར་མིག་ཅིག་

བལྟས་ན་མི་རིགས་ཤིག་གི་རིག་གཞུང་དང་སྐད་ཡིག་ཅིག་གི་རང་དབང་གི་ཆེད་

རང་ཉིད་ཀྱི་ལུས་པོ་ཡོངས་རྫོགས་མེ་ལྕེའི་རླབས་ཕྲེང་དུ་འཕྱུར་བའི་ནང་ཚེ་སྲོག་

བློས་གཏོང་གི་ལས་འགུལ་སྤེལ་བཞིན་པ་འདི་རེད། འདི་ལྟ་བུའི་ལས་འགུལ་སྤེལ་

མ་ཐུབ་ན་ཡང་སྐད་ཡིག་དེ་དག་རིན་ཐང་གང་འདྲ་ཞིག་ཡིན་མིན་ཤེས་དགོས་པ་ང་

ཚོའི་འགན་འཁྲི་རེད། ད་དུང་མི་རིགས་གཞན་གྱི་སྐད་ཡིག་དང་རིག་གཞུང་སོགས་

ལ་དགའ་སྣང་དང་སྤྲོ་སྣང་ཆེ་བའི་མུན་འཐོམས་ཀྱི་བསམ་བློ་མི་འཁྱེར་བར་རང་

ཉིད་ཀྱི་སྐད་ཡིག་ཁོ་ནར་གཟབ་ནན་གྱིས་འབད་བརྩོན་བྱས་ཏེ་སྣ་ལ་སྙན་ཞིང་མི་

རིགས་གཞན་གྱིས་ཡིད་དབང་འཕྲོག་པའི་བོད་སྐད་གཙང་མ་བརྒྱབ་ཀྱི་ཡིན། གང་

ཡིན་ཟེར་ན་བོད་པ་ཞིག་ཡིན་པའི་ཆ་ནས་བོད་ཡིག་སྦྱོང་རྒྱུའི་ལས་འགན་ནི་སློབ་

ཕྲུག་ཅིག་ཡིན་པའི་ཆ་ནས་སློབ་སྦྱོང་བྱ་རྒྱུའི་ལས་འགན་དང་གཅིག་མཚུངས་ཡིན། 

བོད་སྐད་མེད་ན་ང་ཚོར་ཚེ་སྲོག་མེད་ལ་ང་ཚོར་ཚེ་སྲོག་མེད་ན་རང་དབང་ཡང་དེ་

བས་མེད་པས། སྤྱི་ནོར་༸གོང་ས་༸སྐྱབས་མགོན་བོད་མིའི་བླ་ན་མེད་པའི་དབུ་

ཁྲིད་ལ་ཕྱག་གཉིས་ཐལ་མོ་སྦྱར་ནས་ཁོང་སྐུ་ཚེ་བརྟན་ཅིང་བོད་སྐད་ཡིག་གི་རླུང་རྟ་

དར་བར་ཤོག། 

སྨྱུག་སྒམ། 

བསྟན་འཛིན་འཛོམས་སྐྱིད།འཛིན་གྲྭ་ལྔ་པ།  

ང་སློབ་ཕྲུག་ཅིག་ཡིན་པའི་ཆ་ནས་ངས་སྨྱུག་སྒམ་བེད་

སྤྱོད་བྱེད་ཀྱི་ཡོད། སྨྱུག་སྒམ་ནི་སློབ་ཕྲུག་དང་འབྲེལ་བ་

ཆེ། སྨྱུག་སྒམ་ལ་ཁྱད་ཆོས་མི་འདྲ་བ་མང་པོ་ཡོད། དེ་

ནི་ལྕགས་ཀྱི་སྨྱུག་སྒམ་དང་འགྱིག་གི་སྨྱུག་སྒམ། ཤིང་

གི་སྨྱུག་སྒམ། རས་ཀྱིས་བཟོས་པའི་ཚེར་ལྡན་པའི་

སྨྱུག་སྒམ་སོགས་རྒྱུ་ཆ་མི་འདྲ་བ་མང་། སྨྱུག་སྒམ་ཁ་

ཤས་ཆེན་པོ་དང་ཁ་ཤས་ཆུང་ཆུང་ཡོད་ལ་ཚོན་ཡང་མི་

འདྲ། ང་ལ་སྨྱུག་སྒམ་ཞིག་ཡོད། དེ་ནི་ངའི་སྐྱེས་སྐར་ལ་

ངའི་སྲུ་མོ་ལགས་ཀྱིས་གནང་བྱུང་། དེ་ནི་འགྱིག་གིས་

བཟོས་པ་དང་ཚེར་ལྡན་ཡོད། དེའི་མདུན་ངོས་སུ་དོམ་

ཆུང་ཞིག་གཉིད་ཁུག་ཅིང་ལེ་ལོ་ཅན་གྱི་དོམ་ཞེས་བྲིས་

པའི་པར་རིས་ཡོད། ང་སྨྱུག་སྒམ་དེར་ཧ་ཅང་དགའ་

བྱུང་བས་ངས་དགོང་མོ་ཉིན་ལྟར་ཁ་ལག་བཟས་ཚར་

པའི་རྗེས་ལ་སྨྱུག་སྒམ་དང་དེབ་འཁྱེར་ནས་སྔས་མགོའི་

སྒང་དུ་བཞག་པ་དང་ངས་ང་རང་གི་གློག་ཆུང་དེ་དཔེ་

ཁུག་ནས་བཏོན་ཏེ་ཡི་གེ་སྦྱང་གི་ཡོད།     ངས་ག་དུས་

ཡིན་རུང་ངའི་སྨྱུག་སྒམ་དེ་སློབ་ཚན་ཚང་མ་ལ་ཅོག་ཙེ་

སྟེང་དུ་བཞག་ནས་བེད་སྤྱོད་བྱེད་ཀྱི་ཡོད། སྨྱུག་སྒམ་

དེ་མཐོང་དུས་ངས་ང་རང་གི་སྐྱེས་སྐར་གྱི་ལག་རྟགས་

ཡག་ཤོས་དེ་སྨྱུག་སྒམ་འདི་ཡིན་པ་སེམས་ནང་དྲན་གྱི་

འདུག གང་ཡིན་ཟེར་ན། སྨྱུག་སྒམ་ནི་ང་སློབ་ཕྲུག་ཅིག་

ལ་མཚོན་ན་སློབ་གྲྭར་ངེས་པར་དུ་དགོས་པའི་མཁོ་

ཆས་ཤིག་ཡིན། གལ་སྲིད་སྨྱུག་སྒམ་དེ་ནང་དུ་ལུས་ན། 

ང་ཚོར་སློབ་གྲྭ་རུ་ཡི་གེ་འབྲི་བར་སྨྱུ་གུ་མེད་པར་སློབ་

གྲྭའི་དུས་ཚོད་ཆུད་ཟོས་དང་སློབ་སྦྱོང་ལ་འཐུས་ཤོར་

འགྲོ་ཡི་རེད། སློབ་ཕྲུག་ཅིག་ཡིན་པའི་ཆ་ནས་དཔེ་དེབ་

དང་སྨྱུག་སྒམ། ཡིག་སྣོད་སོགས་སློབ་གྲྭར་འཁྱེར་རྒྱུ་

བརྗེད་ན་མི་ཚོས་འཕྱ་སྨོད་བྱེད་ཀྱི་མ་རེད་དམ། བྱ ས་

ཙང་ང་ཚོས་རྟག་ཏུ་སློབ་གྲྭར་དགོས་པའི་ཅ་ལག་རྣམས་

འཁྱེར་རྒྱུ་མ་བརྗེད་པ་བྱེད་དགོས། དམིགས་བསལ་

སྨྱུག་སྒམ་འཁྱེར་རྒྱུ་ནམ་ཡང་བརྗེད་མི་རུང་། སྨྱུག་སྒམ་

མེད་ན་ཡི་གེ་འབྲི་མི་ཐུབ། དེར་བརྟེན་ངས་དེ་རིང་ནས་

བཟུང་སློབ་གྲྭར་སྨྱུག་སྒམ་མ་བརྗེད་པར་འཁྱེར་ཏེ་སློབ་

སྦྱོང་གསར་པ་གང་ཤེས་པ་རྣམས་དེབ་ཆུང་ནང་བྲིས་ཏེ་

སློབ་སྦྱོང་ལ་འབད་བརྩོན་བྱེད་ཀྱི་ཡིན། ངས་དུས་རྟག་

ཏུ་སྨྱུག་སྒམ་ལ་གཅེས་སྤྲས་བྱེད་ཀྱི་ཡིན།།

གལ་སྲིད་མི་དེ་ལ་ཤེས་ཡོན་སློབ་སྦྱོང་མེད་ན། དེ་ནམ་ཡང་མི་ཆ་ཚང་བ་

ཞིག་མ་རེད།


